
Uunga siunnersuut: Nalunaaquttap aalajangersarneqarnera pillugu Inatsisartut 

inatsisaata allanngortinneqarneranik Inatsisartut inatsisaat 

(Nalunaaquttat ingerlaqatigiiffiannut allamut ikaarsaarneq, aasaanerani nalunaaquttap 

atorunnaarsinneqarnera) 

Inatsisartuni gruppimit, Naleraq, saqqummiunneqartoq 

 

aamma 

 

Uunga siunnersuut: Nalunaaquttap aalajangersarneqarnera pillugu Inatsisartut 

inatsisaata allanngortinneqarneranik Inatsisartut inatsisaat 

(Nalunaaquttat ingerlaqatigiiffiannut allamut ikaarsaarneq, aasaanerani nalunaaquttap 

atorunnaarsinneqarnera) 

Siumumit saqqummiunneqartoq 

 

pillugit 

 

Inatsisinut Ataatsimiititaliap 

 

siunnersuutit aappassaaneerneqarnerannut 

 

ILASSUTITUT ISUMALIUTISSIISSUTAA 

 

 

Ataatsimiititaliap suliarinninnermini kingullermik uku inuttarai: 

 

Inatsisartunut ilaasortaq Bo Martinsen, Demokraatit, siulittaasoq 

Inatsisartunut ilaasortaq Kuno Fencker, Naleraq, siulittaasup tullia 

Inatsisartunut ilaasortaq Karen-Marie Kyed Frederiksen, Demokraatit  

Inatsisartunut ilaasortaq Paarma Lund Kreutzmann, Inuit Ataqatigiit 

Inatsisartunut ilaasortaq Aqqalu C. Jerimiassen, Atassut 

 

 

Siunnersuutit UPA2026-mi ulloq 5. maj 2026-mi aappassaaneerneqaramik ataatsimiititaliamut 

suliarineqaqqittussanngorlugit innersuuteqqinneqarput. 

Siunnersuutit imarisaat siunertaallu 

Siunnersuutit imarisaasa siunertaasalu erseqqinnerusumik allaaserineqarnerannut kiisalu 

ataatsimiititaliap siusinnerusukkut suliarinninneranut tunngatillugu ataatsimiititaliap 

siunnersuutit aappassaaneerneqarnerannut isumaliutissiissutaa innersuussutigineqarpoq.  

 

Ataatsimiititaliap siunnersuutinut oqaaseqaatai 

Siunnersuutit aappassaaneerneqarneranni innersuuteqqinneqarnerisa kingorna siunnersuutit 

pillugit ilisimasat pigineqartut kiisalu isummat assigiinngitsut innuttaasunit, oqartussanit, 

suliniaqatigiiffinnit suliffeqarfinnillu saqqummiunneqartut ataatsimiititaliamit nutaamik 

misissorneqarlutillu isummerfigineqarput.  

 

Inatsisissanik nalilersuinermi isiginiagassat tunngavigalugit ataatsimiititaliap siunnersuutip 

aappaa taperserniarpaa aappaalu itigartinniarlugu. Ataatsimiititalialli tassunga atatillugu 

oqaatigissavaa siunnersuutit pingaarnerusutigut assigiimmik siunertaqarlutillu kingunerisassaat 

assigiimmata.  

 

Siunnersuutip ataatsip piviusunngortinneqarnerani kingunerisassatut naatsorsuutigineqartut 

pitsaasut pitsaanngitsullu ataatsimiititaliamit maluginiarneqarput aammalu siunnersuutip 

aappaata piviusunngortinneqarnissaanut piffissap ikaarsaariarfiusussap sivisunerunissaa 

kissaatigalugu – pingaartumik aningaasaqarnikkut kingunerisassat pitsaanngitsut 

eqqarsaatigalugit. Tassunga atatillugu aasaanerani nalunaaquttamik atorunnaarsitsineq 

nalunaaquttat ingerlaqatigiiffiannut UTC -3-mut utinnginnermi pisariaqartoq ataatsimiititaliaq 

naliliivoq.  

 

Aasaanerani nalunaaquttap atorunnaarsinneqarnissaa immikkut eqqarsaatigalugu 

ataatsimiititaliamit oqaatigineqassaaq inatsisitigut maanna inissisimaffik malillugu aasaanerani 

nalunaaqutaq pillugu malittarisassanik aalajangersaanissamut Naalakkersuisut 

piginnaatitaammata, taamaalillunilu aasaanerani nalunaaquttap, tamanna 

kissaatigineqassappat, atorunnaarsinneqarnissaanut Naalakkersuisut taamatuttaaq 

piginnaatitaallutik.  

 

Ataatsimiititaliamit oqaatigineqassaaq siunnersuutit marluullutik ilusiligaanerat malillugu 

nalunaaquttat ingerlaqatigiiffiannut UTC -3-mut uternissaq atuutilerpat aasaanerani 

nalunaaqutaq atorunnaarsinneqassaaq. Aasaanerani nalunaaqutaq pillugu Namminersorlutik 

Oqartussat nalunaarutaata nr. 15-ip, 27. marts 2024-meersup atorunnaarsinneqarneranut 

peqatigitillugu tamanna pissaaq.  

 

Inatsisiliornerni isiginiagassat eqqarsaatigalugit UTC -3-mut uternissaq ukiumik ataatsimik 

sioqqullugu aasaanerani nalunaaquttamik atorunnaarsitsisussamik allannguutissatut 

siunnersuummik ataatsimiititaliaq saqqummiussissaaq. 

Ataatsimiititaliap inassuteqaatai 

 

Imm. 85-imut inassuteqaat: 

• Ataatsimiititaliami amerlanerussuteqartut Demokraatineersut, Inuit Ataqatigiinneersut 

Atassummeersullu siunnersuut itigartinneqassasoq inassutigaat.  

• Naleraq ikinnerussuteqarluni oqaaseqaammik imaattumik saqqummiussivoq: 

Naleqqamiit maluginiarparput inatsisissatut siunnersuutit, Inatsisartuni 

aappassaaneerneqaqqilermata. Siunersuutit aappassaaneerneqaqqaarnerani 

Demokraatit, Inuit Ataqatigiit, Atassut aamma Naalakkersuisut inatsisissatut 

siunnersuutit itigartinneqarnissaat innersuussutigaat.  

 

Innuttaasulli sakkortuumik isornartorsiuillutillu akerliussutsimik takutitsinerata 

malitsigisaannik, maanna itigartitsinissamut inassuteqarsimasut mumissimanerat 

Naleqqamiit nuannaarutigaarput. Taamaasillunilu maanna aasaanerani nalunaaquttap 

nikisinneqartarnerata atorunnaarsinneqarnissaa, soorluttaaq nalunaaquttap UTC-3’mut 

uteqqinnissaa akerlerineqarunnaarpoq.  

 

Ajoraluartumilli Naleqqap maluginiarpaa, Naleqqap Inatsisissatut siunnersuutaa suli 

itigartinneqarnissaa inassutigineqarmat, Siumulli siunnersuutaa assingusorujussuaq 

akuerinissaanik inassuteqaateqarlutik. Siunnersuutit taakku marluk siunertaat 

assigiippoq. Assigiinngissutaali tassaavoq Naleqqap siunnersuutaani Naalakkersuisut 

pisussaaffilerneqarmata Qaanaami, Tasiilami, Ittoqqortoormiinilu nalunaaquttap 

allanngortinnissaanik innuttaasut tusarniaaffigeqqaarnissaat. Sumiiffiit taakku 

nalunaaqutaat, seqerngup eqqortumik nalunaaqutaa malissagaanni, nunatta sinneranut 

assigiinngimmata.  

 

Taamaasillunilu Naleqqap siunnersuutaa itigartinneqassappat Demokraatit, Inuit 

Ataqatigiit, Atassutillu innuttaasut eqqugaanerlussinnaasut 

tusarniaaffigineqaqqaarnissaat ilanngullugu itigartissavaat. Taamaammat 

eqquinerlunnginnissaq pillugu, inuit pineqartut toqqaannaq tusarniaqqaarnissaat 

Naleqqap aalajangiusimavaa.  

 

Naleqqap paasiuminaatsippaa sooq nalunaaqutaq eqqortumut utertinnissaa aatsaat ulloq 

25. marts 2028-mi pissasoq siunnersuutigineqartoq. Naleqqap siunnersuutaani, 

inuussutissarsiortut ukiup ataatsip iluani naleqqussarnissannik periarfissinneqassasut 

siunnersuutigereerpaa. Amerlanerussuteqartulli tunngavilersuutaanni 

atuarneqarsinnaavoq, nunani allani suliffeqarfiit Kalaallit Nunaanni suliffeqarfinnut 

suleqateqartut, uani Europami suliffeqarfiit pillugit, nalunaaqutaq eqqortup 

atuutsilernissaa kinguartinneqartoq. Naleqqamiit tamanna isumaqatiginngilarput, 

naleqqamiit isumaqaratta uagut nunanut allanut naleqqussarnata nunat allat uagutsinnut 

naleqqussassasut. Taamaammat inatsip atuutsilerneraniit suliffeqarfiit ukioq ataatsip 

iluani naleqqussarnissaannik periarfissiineq naammammat, kinguarsaqqinnginnissaa 

pingaaruteqarsoraarput.  

 

Naleqqamiit nuannaarutigaarput, aallaqqaataaniilli sukataarutigisimasarput, tassaasoq 

aasaanerani nalunaaquttap nikisinneqartarnera maanna 

atorunnaarsinneqartussanngormat, nunarpullu UTC-3-mut utertussanngormat. 

Taamaattumik Naleqqamiit nalunaaquttap eqqortunngorteqqinnissaanik 

akuerseqataassaagut. Aalajangiusimavarpulli Avanersuarmi Tunumilu innuttaasut 

tusarniaaffigineqarnissaat itigartinneqassanngitsoq, nunattalu suliffeqarfiutaasa 

avataani suleqatigisaat piinnarlugit nalunaaquttap eqqortunngortitinissaanut 

kinguarsaasoqassanngitsoq.  

 

Imm. 104-mut inassuteqaat: 

• Ataatsimiititaliami amerlanerussuteqartut Demokraatineersut, Inuit Ataqatigiinneersut 

Atassummeersullu allannguutissatut siunnersuummik saqqummiussipput 

allannguutissatullu siunneersuut taanna akuerineqassasoq inassutigalugu.   

• Naleraq ikinnerussuteqarluni oqaaseqaammik imaattumik saqqummiussivoq: 

Naleqqamiit maluginiarparput inatsisissatut siunnersuutit, Inatsisartuni 

aappassaaneerneqaqqilermata. Siunersuutit aappassaaneerneqaqqaarnerani 

Demokraatit, Inuit Ataqatigiit, Atassut aamma Naalakkersuisut inatsisissatut 

siunnersuutit itigartinneqarnissaat innersuussutigaat.  

 

Innuttaasulli sakkortuumik isornartorsiuillutillu akerliussutsimik takutitsinerata 

malitsigisaannik, maanna itigartitsinissamut inassuteqarsimasut mumissimanerat 

Naleqqamiit nuannaarutigaarput. Taamaasillunilu maanna aasaanerani nalunaaquttap 

nikisinneqartarnerata atorunnaarsinneqarnissaa, soorluttaaq nalunaaquttap UTC-3’mut 

uteqqinnissaa akerlerineqarunnaarpoq.  

 

Ajoraluartumilli Naleqqap maluginiarpaa, Naleqqap Inatsisissatut siunnersuutaa suli 

itigartinneqarnissaa inassutigineqarmat, Siumulli siunnersuutaa assingusorujussuaq 

akuerinissaanik inassuteqaateqarlutik. Siunnersuutit taakku marluk siunertaat 

assigiippoq. Assigiinngissutaali tassaavoq Naleqqap siunnersuutaani Naalakkersuisut 

pisussaaffilerneqarmata Qaanaami, Tasiilami, Ittoqqortoormiinilu nalunaaquttap 

allanngortinnissaanik innuttaasut tusarniaaffigeqqaarnissaat. Sumiiffiit taakku 

nalunaaqutaat, seqerngup eqqortumik nalunaaqutaa malissagaanni, nunatta sinneranut 

assigiinngimmata.  

 

Taamaasillunilu Naleqqap siunnersuutaa itigartinneqassappat Demokraatit, Inuit 

Ataqatigiit, Atassutillu innuttaasut eqqugaanerlussinnaasut 

tusarniaaffigineqaqqaarnissaat ilanngullugu itigartissavaat. Taamaammat 

eqquinerlunnginnissaq pillugu, inuit pineqartut toqqaannaq tusarniaqqaarnissaat 

Naleqqap aalajangiusimavaa.  

 

Naleqqap paasiuminaatsippaa sooq nalunaaqutaq eqqortumut utertinnissaa aatsaat ulloq 

25. marts 2028-mi pissasoq siunnersuutigineqartoq. Naleqqap siunnersuutaani, 

inuussutissarsiortut ukiup ataatsip iluani naleqqussarnissannik periarfissinneqassasut 

siunnersuutigereerpaa. Amerlanerussuteqartulli tunngavilersuutaanni 

atuarneqarsinnaavoq, nunani allani suliffeqarfiit Kalaallit Nunaanni suliffeqarfinnut 

suleqateqartut, uani Europami suliffeqarfiit pillugit, nalunaaqutaq eqqortup 

atuutsilernissaa kinguartinneqartoq. Naleqqamiit tamanna isumaqatiginngilarput, 

naleqqamiit isumaqaratta uagut nunanut allanut naleqqussarnata nunat allat uagutsinnut 

naleqqussassasut. Taamaammat inatsip atuutsilerneraniit suliffeqarfiit ukioq ataatsip 

iluani naleqqussarnissaannik periarfissiineq naammammat, kinguarsaqqinnginnissaa 

pingaaruteqarsoraarput.  

 

Naleqqamiit nuannaarutigaarput, aallaqqaataaniilli sukataarutigisimasarput, tassaasoq 

aasaanerani nalunaaquttap nikisinneqartarnera maanna 

atorunnaarsinneqartussanngormat, nunarpullu UTC-3-mut utertussanngormat. 

Taamaattumik Naleqqamiit nalunaaquttap eqqortunngorteqqinnissaanik 

akuerseqataassaagut. Aalajangiusimavarpulli Avanersuarmi Tunumilu innuttaasut 

tusarniaaffigineqarnissaat itigartinneqassanngitsoq, nunattalu suliffeqarfiutaasa 

avataani suleqatigisaat piinnarlugit nalunaaquttap eqqortunngortitinissaanut 

kinguarsaasoqassanngitsoq.  

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuutit aappassaaniigassanngortippai. 

